
PROGRAM KAMPUNG ANGKAT MADANI (KAM) DAN 

SEKOLAH ANGKAT MADANI (SAM) JABATAN DIGITAL NEGARA (JDN) 2026 

MEMPERKASA KEMUDAHAN DIGITAL DAN PRASARANA KOMUNITI, 

MEMACU PEMBELAJARAN BERTEKNOLOGI DI KOTA BHARU  

 

KOTA BHARU, 11 Oktober 2026 – Jabatan Digital Negara (JDN), Kementerian 

Digital, meneruskan komitmen Kerajaan dalam memperkukuh kesejahteraan komuniti 

dan memperkasa pendidikan berteraskan teknologi melalui pelaksanaan Program 

Kampung Angkat MADANI (KAM) dan Sekolah Angkat MADANI (SAM) JDN 2026 di 

Kota Bharu, Kelantan. 

 

Program KAM dan SAM merupakan antara pendekatan Kerajaan untuk membawa 

pembangunan yang lebih dekat dengan masyarakat dengan mengenal pasti 

keperluan setempat serta melaksanakan intervensi yang memberikan manfaat secara 

langsung kepada komuniti dan institusi pendidikan. Program ini diterajui oleh 

Kementerian Kewangan (MOF) dan dipantau oleh Unit Penyelarasan Pelaksanaan 

(ICU), Jabatan Perdana Menteri, manakala kementerian dan agensi yang diberi 

mandat bertanggungjawab memastikan pelaksanaannya memberi manfaat secara 

langsung kepada komuniti dan kumpulan sasar. 

 

Pada tahun 2026, JDN telah menerima peruntukan sebanyak RM500,000 bagi 

pelaksanaan program KAM dan SAM. Sehubungan itu, JDN telah mengenal pasti dua 

lokasi di Mukim Semut Api, Kota Bharu, Kelantan, iaitu Masjid As-Syakirin dan 

Sekolah Menengah Kebangsaan (SMK) Badang bagi program tersebut. Pelaksanaan 

projek KAM dan SAM JDN bagi tahun 2026 telah dimulakan sejak April 2026 dan 

melibatkan pelaksanaan projek serta penyediaan kemudahan yang telah dikenal pasti 

berdasarkan keperluan komuniti dan sekolah. 

Di bawah komponen KAM, antara skop kerja yang dilaksanakan di Masjid As-Syakirin 

termasuk kerja-kerja permulaan, pendawaian elektrik, baik pulih menara, pembinaan 

bilik jenazah dan tandas VIP, reka bentuk dalaman, pemasangan karpet, pembekalan 

serta pemasangan peralatan audio dan televisyen, serta pemasangan sistem kamera 

litar tertutup (CCTV). Selain itu, melalui kerjasama dengan institusi Pendidikan dan 

Latihan Teknikal dan Vokasional (TVET), turut disediakan sembilan (9) tiang lampu 

berkuasa solar yang menghubungkan Masjid As-Syakirin dengan kawasan 

perkuburan berhampiran. Inisiatif ini memperlihatkan pendekatan bagi program KAM 

yang bukan sahaja menumpukan aspek fizikal, malah mengambil kira keperluan 

keselamatan, keselesaan dan kegunaan komuniti. 

 

Bagi komponen SAM pula, JDN telah melaksanakan usaha bagi memperkukuh 

kemudahan pembelajaran dan teknologi di SMK Badang. Antara kemudahan yang 

disediakan ialah papan pintar di bilik darjah pintar, peralatan kelas hibrid, Google TV 

untuk lapan (8) kelas, komputer riba, dron, pencetak 3D, sistem audio dua hala, 

rangkaian, pencetak serba guna serta penyaman udara. Latihan kepada guru turut 

disediakan bagi menyokong penggunaan teknologi secara lebih berkesan dalam 

proses pengajaran dan pembelajaran. 

 

Keseluruhan projek yang disasarkan telah disiapkan sepenuhnya dan kini memberi 

manfaat kepada komuniti di Mukim Semut Api serta warga Sekolah Menengah 

Kebangsaan (SMK) Badang. Sebagai simbolik kepada kejayaan pelaksanaan projek 

tersebut, Majlis Penyerahan Projek KAM dan SAM JDN 2026 diadakan pada 10 dan 

11 Oktober 2026, masing-masing bertempat di Masjid As-Syakirin, Mukim Semut Api 

dan SMK Badang, Kota Bharu, Kelantan. 

 

Pada 10 Oktober 2026, Program KAM dan TVET berlangsung di Masjid As-Syakirin, 

Mukim Semut Api, dengan pelbagai pengisian yang melibatkan komuniti setempat. 

Antaranya termasuk sesi santai dan ramah mesra bersama penduduk, pembentangan 

projek, penandatanganan plak KAM, lawatan ke tapak projek serta jamuan dan sesi 

interaksi bersama komuniti. Pengisian ini menjadi wadah untuk memperkukuh 

hubungan antara JDN dengan komuniti setempat, di samping memberi ruang kepada 

penduduk mendapatkan maklumat berkaitan pelaksanaan projek serta manfaat yang 

disediakan. 

Pada 11 Oktober 2026 pula, Program SAM berlangsung di Sekolah Menengah 

Kebangsaan (SMK) Badang dengan pengisian yang memberi tumpuan kepada 

pembangunan dan pendedahan teknologi dalam kalangan warga sekolah. Antara 

pengisian yang dirancang termasuk career talk, majlis penyerahan projek, lawatan ke 

reruai pameran dan tapak SAM serta sesi bersama para pelajar. Reruai pameran yang 

disediakan turut memberi peluang kepada warga sekolah untuk mendapatkan 

pendedahan secara langsung terhadap teknologi, peralatan dan kemudahan yang 

disediakan melalui inisiatif SAM JDN 2026, sekali gus memperkaya pengalaman 

pembelajaran serta meningkatkan kesedaran terhadap penggunaan teknologi dalam 

pendidikan. 

 

Pelaksanaan KAM dan SAM JDN 2026 mencerminkan pendekatan pendigitalan yang 

bersifat inklusif dan berorientasikan rakyat, dengan manfaat yang merangkumi aspek 

prasarana, pendidikan, kemahiran dan pendedahan kepada teknologi. Di peringkat 

komuniti, penambahbaikan kemudahan di Masjid As-Syakirin dijangka memberi 

persekitaran yang lebih selesa dan kondusif untuk kegunaan penduduk setempat. 

 

Di peringkat sekolah pula, penyediaan kemudahan digital dan teknologi baharu 

membuka ruang kepada guru dan murid untuk meneroka kaedah pembelajaran yang 

lebih interaktif, hibrid dan berteraskan kemahiran masa hadapan. Pendedahan 

kepada teknologi seperti dron, pencetak 3D, papan pintar dan peralatan kelas hibrid 

turut berpotensi memupuk minat serta literasi digital dalam kalangan murid. 

 

JDN berharap pelaksanaan KAM dan SAM JDN 2026 dapat memberikan manfaat 

yang berterusan kepada penduduk Mukim Semut Api dan warga SMK Badang, di 

samping menjadi pemangkin kepada pembudayaan digital serta penguasaan 

teknologi dalam komuniti dan institusi pendidikan. 

 

Seiring dengan aspirasi Kerajaan ke arah Negara AI 2030, JDN akan terus 

memperkukuh ekosistem digital sektor awam serta memperluas usaha pendigitalan 

yang memberikan nilai dan manfaat kepada rakyat. Melalui pendekatan yang 

menggalakkan penglibatan komuniti, institusi pendidikan dan rakan strategik, inisiatif 

seperti KAM dan SAM diharap dapat menyumbang kepada pembentukan masyarakat 

yang celik digital, adaptif dan inovatif, serta bersedia memanfaatkan teknologi secara 

bertanggungjawab bagi mendepani keperluan masa hadapan. 

 

-TAMAT - 

 

JABATAN DIGITAL NEGARA 

 11 OKTOBER 2026 


